
 
Neodracht na hÉireann – Éire Ní Fhaoláin 
Óráid  
 
Ní chiallaíonn neodracht nach bhfuil aon tuairimí ag Éirinn, ná nach bhfuil seasamh ar bith 
aici, ná nach bhfuil leasanna ar bith aici. Ní chiallaíonn sé nach bhfuil comhghuaillithe againn 
ná nach bhfuil baint againn le heagraíochtaí idirnáisiúnta.  
 
Go bunúsach, nuair a thagann sé chun coinbhleachtaí idir tíortha eile, ní ghlacann Éire 
seasamh amháin. Ach, an seasann an ráiteas sin fós sa lá atá inniu ann? An seasann 
neodracht na tíre seo mar chuspóir polaitiúil nó mar phrionsabal neamh-inchoimhthithe? Is í 
sin ceist an lae inniu. 
 
A chathaoirligh, gabhaim buíochas ó chroí libh don deis labhairt anseo inniu faoi neodracht 
na hÉireann. Is mise Éire Ní Fhaoláin ó Mheánscoil Gharman i Loch Garman agus is mór an 
ónóir dom mo smaointe a roinnt libh inniu. 
 
A chairde Gael, feidhmíonn neodracht na tíre seo mar chuspóir polaitiúil i mbeartas 
eachtrach na hÉireann, rud a léiríonn rogha straitéiseach a chruthaigh an rialtas chun 
leasanna an náisiúin a chosaint agus an tsíocháin a chur chun cinn. 
 
 Is féidir neodracht a mheas freisin mar phrionsabal neamh-inchoimhthithe atá fite fuaite go 
domhain i bhféiniúlacht agus i luachanna náisiúnta na hÉireann.  
 
Is bunphrionsabal de bheartas eachtrach na hÉireann í an neodracht, agus tá sí cumhdaithe i 
mBunreacht na hÉireann agus athdhearbhaithe trí chomhaontuithe idirnáisiúnta éagsúla. 
 
 Aontaím le prionsabal na neodrachta sa tír seo agus dar liom, tá sé doshéanta go bhfuil sí 
tábhachtach ó thaobh féiniúlacht na tíre de. 
 
Ní bhaineann Éire le haon chomhghuaillíochtaí míleata, mar NATO (Eagraíocht Chonradh an 
Atlantaigh Thuaidh) agus ciallaíonn sé seo nach mbíonn Éire ag gabháil do thiomantais 
chosanta fhrithpháirteacha le tíortha eile.  
 
De réir Airtigil 29 de Bhunreacht na hÉireann, deirtear go ‘nGlacann Éire leis na hoibleagáidí 
atá i gCairt na Náisiún Aontaithe maidir le prionsabail cheannasacht náisiúnta agus sláine 
chríochach na Stát a urramú’ Ní hamháin sin, ach glacann Éire páirt ghníomhach in iarrachtaí 
taidhleoireachta chun síocháin, idirphlé agus réiteach coinbhleachta a chur chun cinn i 
réigiúin éagsúla.  
 
I mo thuairim, a dhaoine uaisle, níl Éire go hiomlán neodrach sa lá atá inniu ann; gan amhras 
ar bith, nílimid neodrach go polaitiúl. Mar is eol dúinn go léir, thóg Éire seasamh daingean ó 
thaobh cás na hÚcráine de. Thugamar tacaíocht do mhuintir na hÚcráine agus do na tragóidí 
a bhí rompu le linn am a gáthair. Tá teifigh tar éis teacht anseo, a d’éalaigh ón gcogadh. Cé 
nach tacaíocht mhíleata í seo, is tacaíocht pholaitiúl í seo. Tá guth againn mar thír agus dá 
bhrí sin, tá tuairimí againn.  
 



Ina theannta sin, tá fréamhacha stairiúla ag tiomantas na hÉireann don neodracht, a théann 
siar go dtí ár streachailt ar son an neamhspleáchais agus ár taithí ar an gcoilíneachas agus ar 
an gcoimhlint. Mhúnlaigh an oidhreacht seo féiniúlacht na hÉireann agus chuir sí le tábhacht 
bhuan na neodrachta mar phrionsabal neamh-inchoimhthithe, dar liom. 
 
 
Mar a luaigh mé, níl Éire neodrach ó thaobh na polaitíochta de agus táimid breá ábálta 
tuairimí a léiriú. 
 
 Tá tacaíocht léirithe againn do chúis na Palaistíne faoi láthair agus seasann ár tír do chearta 
agus do leas mhuintir na Palaistíne. Tá an tacaíocht seo fréamhaithe i dtiomantas na 
hÉireann do chearta an duine, don dlí idirnáisiúnta, agus do phrionsabail an cheartais agus 
na dlúthpháirtíochta.  
 
Rinne Taoiseach na hÉireann Leo Varadkar cur síos ar ghníomhartha Iosrael i nGaza mar 
“rud éigin ag druidim i dtreo díoltas”, i gcuid den cháineadh is láidre ar Iosrael ag ceannaire 
ballstát de chuid an Aontais Eorpaigh. 
 
A dhaoine uaisle, is gné fhíorluachmhar dár mbeartas eachtrach í an neodracht a thugann 
údarás morálta dúinn agus guth uathúil ar son na síochána. Chun é a chosaint agus a 
chaomhnú, áfach, ní mór dúinn infheistíocht a dhéanamh inár bhFórsaí Cosanta.  
 
Faoi láthair na huaire, ní féidir le hÉire monatóireacht ná cosaint chuí a dhéanamh ar a 
talamh, a haer muirí ná a cibearfhearainn. Ní mór dúinn súil a chaitheamh ar thíortha 
neodracha eile chun inspioráid a fháil. Cé gur tír neodrach muid, caithfimid a bheith in ann 
ár tír a chosaint agus is oth liom a rá nach féidir linn faoi láthair. Ach, mar a deir an 
seanfhocal, ní neart go cur le chéile. 
 
Cé go gcuimsíonn neodracht na hÉireann gnéithe de chuspóir polaitiúil agus de phrionsabal 
neamh-inchoimhthithe, téann an tábhacht níos faide ná ríomhanna straitéiseacha nó cinntí 
beartais. Tá nasc ag an neodracht go mór le luachanna, stair agus comhfhios náisiúnta na 
hÉireann, rud a fhágann go bhfuil sí ina bunchloch d’fhéiniúlacht na tíre. Go hachomair, is 
féidir breathnú ar neodracht na hÉireann mar chuspóir polaitiúil agus mar phrionsabal 
neamh-inchoimhthithe. 
 
A dhaoine uaisle, is léir domsa nach bhfuil Éire neodrach mar thír neodrach ó thaobh na pol 
de… ach ó thaobh míleata de, is cinnte go bhfuilimid. Chun neodracht a chosaint, áfach, tá 
athrú de dhíth.  
 
Trí chothromaíocht a bhaint amach idir neodracht agus cosaint, is féidir linn seasamh lenár 
luachanna.  
 
Mar fhocal scoir, cuireann cloí na hÉireann le neodracht mar chuspóir polaitiúil agus mar 
phrionsabal neamh-inchoimhthithe béim ar a ról – ár ról - mar ghníomhaí domhanda 
freagrach atá tiomanta don tsíocháin a chothú, don cheartas a chur chun cinn, agus an leas 
coiteann a chur chun cinn.   
 



Ní comhartha laige í an neodracht; is léiriú í ar neart, ar mhuinín agus ar ionracas. Go raibh 
maith agaibh as ucht cluas éisteachta a thabhairt dom inniu.  


